EYFLE OI'AE
Y GYMRAEG

GWYNFOR EVANS

6C.



CYFLE OLAF Y GYMRAEG

S NA chredwch fod gwerth difesur i'r iaith Gymraeg, peidiwch

a darllen ymhellach. Ac os na chredwch fod arnoch chwi yn
bersonol reidrwydd i wneud a fedrwch i roi plant Cymru yn
meddiant yr iaith, nid ar eich cyfer chwi y sgrifennwyd yr ysgrif
hon.

Ond os credwch fod pob Cymro a amddifedir o'r iaith ar ei
golled yn ysbrydol : ac os credwch fod i'r genedl Gymreig, cyhyd
ag y bydd gan gorff ei phobl yr iaith, bosibiliadau dihysbydd, y
mae gennyf rywbeth i'w ddweud wrthych.

Yr ydym wedi hen arfer 4 galarnadau uwchben enciliad yr
iaith. Diau fod llawer o'i charedigion wedi derbyn y sefyllfa yn
Nwyrain Cymru gan gredu bod siroedd Cymraeg y Gorllewin, o
leiaf, yn ddiogel. @ Os collwyd Cwm Rhondda, cedwid Cwin
Gwendraeth ; os aeth Maesyfed, erys Sir Gar.

Ffaith galed heddiw yw diflaniad yr iaith o’r * Gymru
Cymraeg” hithau. Y mae ei henciliad heddiw o rannau o Sir
Gaerfyrddin yr un mor gyflym ag y bu yng nghymoedd y
Rhondda, Taf, Cynon, Rhymni ac Ogwr.

Golwg ar y gwaethaf

Nodaf rai ffeithiau i ddangos y sefyllfa sy’'n prysur ddat-
blygu. Ni wnaf hyn mewn ysbryd digalon, canys gobeithiaf
ddangos nad yw eto’n rhy hwyr i achub yr iaith rhag tranc, os
ewyllysiwn hynny. Nodaf y ffeithiau hyll gan gredu na chyfyd
penderfyniad i weithredu’n wrol heb inni edrych y gwaethaf yn
ei wyneb.

Mae'r Gymraeg yn marw heddiw am nad oes benderfyniad
digon dwys i'w chadw, yn arbennig ymhlith rhieni ac athrawon,
aclodau a swyddogion pwyligorau addysg, ond ymhlith eraill
hefyd, gan gynnwys gweinidogion ac aeclodau eglwysi Cymraeg.
Mewn gwirionedd, yr ydym ni ei charedigion yn euog o farwol-
acth y Gymraeg am na fynnwn iddi’r safle na all fyw hebddo
mewn ysgol a choleg, mewn difyrrwch a bywyd cyhoeddus.

Y mae gormod o gwyno a hunan-dosturi ymhlith pobl yr
iaith. Rhaid cael gwared ar y meddalwch hwn a gweithredu’n
sydyn gyda phenderfyniad cadarn. Ofer yw gofidio’n ddagreuol
uwchben y ffeithiau. Rhaid inni eu derbyn fel dynion, nid fel
plant. Ymbhlith y ffeithiau, y mae hon yn aros : os penderfynwn
o ddifrif achub y Gymraeg, gallwn wneud hynny.



Y Rhaib yn Sir Gaerfyrddin

Brawychwyd llawer gan y ffigurau a gyhoeddwyd ym Mhwil-
gor Addysg Sir Gaerfyrddin yn haf 1961. Gan hynny, edrychwn
yn o fanwl ar y sefyllfa yn y Sir fawr a Chymreig hon. Ym
1936, siaradai 829 o blant ysgol y Sir y Gymraeg: yn 1960,
45.5%. Dyna yn foel fesur y dirywiad mewn 24 mlynedd.

Er enbyted y datguddiad hwn, ni byddai cymaint o le i
ddychrynu pe bai Cymreigrwydd y 457, yn solet a diogel. Y
gwir ofnadwy yw bod y rhain hefyd yn diflannu.

Sylwn yn gyntaf ar y rhannau trefol lle y mae pwysau’r
boblogaeth. Dacthom yn hen gyfarwydd erbyn hyn & Seisnigo’r
trefydd mawr, ond tybed a sylweddolwn pa mor bell yr aeth y
broses yn Llanelli a Chaerfyrddin. Nid oes odid ddim plant
Cymraeg yn y trefydd hyn bellach y tu allan i'r ysgolion Cymraeg,
rhyw gannoedd ymblith y miloedd. (Gwelwn maes o law fod y
sefylifa hon wedi datblygu yn y Sir oll, mai plant a gaiff eu
haddysg trwy gyfrwng y Gymraeg yn unig sy’n siarad yr iaith.
Ni allwn osgoi arwyddocdd mawr y ffaith hon).

I'r Dwyrain o Lanelli, ceir ysgol Gymraeg Brynsierfel a
firydiau Cymraeg cryf mewn rhai o'r ysgolion pentref, ac yn Ysgol
Uwchradd Stradau gobeithir datblygu ysgol fodern Gymraeg
gyntaf y Sir. Trowch i'r Gorllewin, i'r Pwll, Burry Port, Pen-bre
a Chydweli, a chewch drefydd poblog lle y mae'r capeli bron yn
gyfan gwbl Gymraeg a mwyafrif helacth y plant yn ddi-Gymraeg.
O blant y trefydd hyn, nid oes eu chwarter mwyach yn meddu’r
iaith. O fewn cenhedlaeth arall, os pery’r dirywiad, Saesneg fydd
iaith yr holl blant ac iaith yr holl gapeli hefyd, oni byddant wedi
cau eu drysau.

Yn Burry Port y mae tua 230 o blant dros chwe blwydd oed ;
rhoddir addysg Gymraeg i ddeugain yn unig, ac nid oes yr un
ferch ymhlith y rhain.

Saith mlynedd ar hugain yn 0l yr oedd y Parch. E. Curig
Davies yn weinidog Capel Sul, Cydweli. Yr oedd yno Ysgol Sul
gwbl Gymraeg. Cymraeg oedd iaith pawb y pryd hwnnw, ac ni
feddylid rhoi dim ond llyfrau Cymraeg yn wobrau; ond sioc iddo
oedd clywed mai Saesneg a siarada’r plant erbyn hyn, ac mai
ofer a fyddai rhoi llyfrau Cymraeg i'r mwyafrif ohonynt. Gwaith
anodd iawn yw cadw’r Ysgolion Sul yn Gymraeg, hyd yn oed yng
Nghydweli.

Y mae dwy ysgol gynradd yng Nghydweli. Yn y fwyaf
ohonynt, y mae rhyw ddeg ar hugain o’r plant yn medru Cymraeg.
Tua 90 o blant sydd yn ysgol yr Eglwys, pump ohonynt yn medru

Cymraeg. Ceir yn gyilredinol trwy’r Sir fod ysgolion yr Eglwys
yn parhau yn fwy Scisnigaidd na’r rhai sy’n llwyr o dan reolaeth
yr awdurdod cyhoeddus.

Yn Ferryside, deuddeg o’r 90 yn yr ysgol a fedr Gymraeg ;
yn Llansteffan deuddeg o’r 60.

Pentrefi’r Glo 2'r Wlad Gymraeg

Di-sail bellach yw'r cysur a arferai ddod wrth feddwl am
Gymreigrwydd cadarn pentrefi maes y glo carreg. Ym Mryn-
aman, nid heb ymdrech gyson y cdi’r Parch Eirian Davies ei fab
i siarad Cymraeg gartref. Neu ewch i’r Betws, Rhydaman. Ymhle
yng Nghymru y caech bentref Cymreiciach na hwn ddeng mlynedd
yn 61 ? Heddiw, dywedodd y Parch T. J. Davies wrthyf am yr
anhawster a gaiff i gael ei fab yntau i siarad Cymrasg. Yr un
yw achos yr anhawster yn y Betws a Brynaman—Seisnigrwydd
cyfeillion, ac ysgolion cynradd, y bechgyn.

Fe'n gyrrir, gan hynny, i bwyso ar yr ardaloedd gwledig.
Ond yno hefyd cawn y profiad a fynegwyd gan Eben Fardd,—
“Ysgwyd mae y tir odanaf,

Darnau'n cwympo i lawr o hyd.”

Yng Nghwm Cothi pa noson clywais am y safle ym Mrechfa.
O 19 plentyn yn nosbarth plant lieiaf yr ysgol honno, daw 16 o
gartrefi di-Gymraeg ; yn naturiol aeth y tri arall i siarad Saesneg
gartref. Yng Nghwm Du, wrth gefn Liandeilo, Saesneg yw iaith
yr ysgol.

Nodweddiadol yw’r safle yn ysgolion Dyffryn Tywi. Yn
Llangadog, daw hanner dosbarth y plant lleiaf o gartrefi di-
Gymraeg ; yn Llansadwrn a Llanwrda y mae’r sefyllifa os rhyw-
beth yn waeth. Gwna athrawon yr ysgolion hyn ymdrechion
glew i oresgyn yr anawsterau.

Yng Nghynghordy, yng Ngogledd y Sir, y mae un-ar-ddeg or
21 plentyn yn ddi-Gymraeg; yn y Gelli Aur yn y canol, deg o'
ugain; ac yn Llanddowror yn y De-Orllewin, deg o’r ugain. Nid
oes ond un ysgol yn y Sir oll lle nad oes broblem jaith.

Hyd yn oed lle mae’r Gymraeg yn gyfrwng addysg, y mae
tuedd gref i'r lleiafrif di-Gymraeg Seisnigo’r plant Cymraeg, gan
nad yw Cymraeg y rheiny bellach yn rhyw gadarn iawn. Y rheswm
pennaf am hyn yw teledu yn y cartref. Gwnaeth teledu anrhaith
mewn byr amser. Wedi ei ddyfod, diflannodd cartrefi Cymraeg.
Lle bynnag y mae teledu, y mae Sais huawdl a swynol ar yr
aelwyd. Os bydd plentyn yn gwrando’n astud arno am awr,

rhwng pump a chwech, clyw fwy o Saesneg gariref nag o
Gymraeg, a daw seiniau’r Sais yn fwy cyfarwydd iddo na’i
famiaith ei hun. Gwna pob mis o hyn ddifrod y gellid ei fesur.

Yr un patrwm ymhob man

Ni bydd neb sy’n adnabod Cymru yn tybio bod y broblem yn
gyfyngedig i Sir Gaerfyrddin. Byddai ymweliad 4 thref Aberteifi
yn dangos sefyllfa cyn waethed ag yn unman yn Nghymru, ac y
mae Gorllewin Morgannwg yn llithro i gyflwr diffaith y Rhondda
a Merthyr Tudful.

A gofiwn pa mor Gymreig y bu cymoedd Dwyrain a Chanol
Morgannwg hyd yn oed yn y ganrif hon? Dyma fligurau cyfar-
taledd y Cymry Cymraeg yn 1901 :—

Merthyr Tudful 57.5%
Rhondda 64.59%
Margam = 62
Llanfair ym Muallt (gwledng) 58.5%
Castell-nedd (gwlcdlg) 75%
Rhymni 699
Aberdar 72%
Maesteg 72%
Cydweli 93%

Cymerwyd y fligurau hyn o gyfrifiad ddechrau’r ganrif—y
ganrif hon! Pe cymerid y lleoedd hyn gyda’i gilydd heddiw,
ceid mai rhyw ddau neu dri y cant o’r plant sy'n medru Cymraeg.

Pa faint gwell ydyw yng Ngorseinon erbyn hyn? Neu yng
Nghwm Tawe ? Aeth Clydach bron yn gyfan gwbl Saesneg ac
y mae Pontardawe yn cyflym ddilyn. Yn Ystalyfera, lle'r oedd
tri-chwarter plant yr Ysgol Ramadeg yn Gymry Cymraeg ddeng
mlynedd yn Ol, eleni chwarter yn unig o’r 120 a aeth i'r ysgol
honno sy’n medru’r iaith.

A’r canlyniad ? 1 ddangos el natur, adroddaf dipyn o brofiad
gwraig ifanc a aeth i fyw ychydig fisoedd yn 61 o Llangadog i
Gymer Afan. Nid brodor o Langadog yw hi. Merch o Gwm
Tryweryn yw Mrs. Watkin Dolben, merch i Watcyn o Feirion, ac
enghraifft deg o ddiwylliant cyfoethog Cwm ei geni. Pan ddaeth
i Langadog, cafodd eto fywyd y gallai gymryd rhan ynddo. Ni
ddiflannodd yma'r gwerth a roes y Cymry erioed ar bethau’r
meddwl a’r ysbryd, ac ar y gymdogaeth dda. Yr oedd yn gartrefol
yma yn y capel, yr Ysgol Sul a’r Gymdeithas Ddiwylliadol, yr
eisteddfod a’r cdr, y dosbarth nos, cwmni drama a noson lawen.



Ar lenyddiacth a cherddoriaeth yr oedd bryd ei theulu a’i chym-
dogion yng Nghwm Tryweryn. Ond bellach y mae hi yn y
Cymer, tref a gollodd ei hiaith yn llwyr. Bu yno hefyd ddiwyll-
iant Cymraeg; bu yno feirdd a cherddorion o fri. Ond pan aeth
y Gymraeg ot Cymer, acth y cyfan hyn gyda hi. Bellach, nid
oes yno na chymdeithas nac eisteddfod, na dosbarth na chér, na
drama nac Ysgol Sul. Yr unig weithgarwch cymdeithasol yn y
Cymer bellach yw Bingo.

Boddir Tryweryn, lle bu cyfoeth meddwl ac ysbryd a chym-
deithas, o dan y dwr; y Saesneg a foddodd y bywyd da yn y
Cymer, Afan. Troir cymdeithas Tryweryn o'i hen gynefin;
troir cvmdeithas y Cymer yn broletariat di-wreiddiau.

A gaiff hyn ddigwydd trwy Gymru gyfan ?

Cymireigio’r di-Gymraeg

Er diwedd y rhyfel byd cyataf, o leiaf, rhannwyd mwyafrif
y Cymry yn ddwy garfan, un yn credu mai trengi yw tynged
anorfod yr iaith, a’r llall yn credu (neu yn dweud eu bod yn
credu) fod yr iaith Gymraeg mor gwbl ddiogel nes bod gweith-
redu o'i phlaid yn ddi-angen : 0’i siarad hi gartref byddai popeth
yn iawn. Y cartref a geidw'r iaith” oedd arwyddair bas y
rhain, a anwybyddai’r dylanwadau gwrth-Gymreig aruthrol gryf
a ymosodai ar y cartrefi bellach. Yn ystod yr ychydig flynyddoedd
diwethaf hyn, fodd bynnag, diflannodd y garfan fawr hon yn
sydyn o flaen y feithiau fel haen o eira dan yr haul.

Tyfodd y garfan gyntaf mewn rhif a grym. * Mae'r iaith
yn thwym o gilio gerbron diwydiannaeth, teithio rhwydd, priod-
asau cymysg a thechnegau diweddar megis sinema, y wasg
ddyddiol, radio a theledu.” Dyna fyrdwn eu cri, ac fe'i credwyd
gan garn o Gymry.

Y gwir syml yw nad yw diflaniad yr iaith yn anorfod. Gall
Gymru eto fod yn genedl Gymraeg ei hiaith, yn genedl ddwy-
icithog : dynar gwir. Mae gan y Cymry ddewis.

Ond y mae gwirionedd arall sydd yr un mor syml a chlir.
Rhaid i'r Cymry benderfynu cadw eu hiaith @’u holl feddwl ac
ewyllys. Ni wna penderfyniad llipa a hanerog fwy na gohirio
ychydig ar ei marwolaeth boenus a di-urddas. Gwell penderfynu
cael el gwared ar unwaith na hynny. Rhaid wrth benderfyniad
ymdrechgar ac egniol. A rhaid i’r gweithredu fod yn y meysydd
a ddwg firwyth ar uwawaith; bydd cael dylanwad ymhen pum
miynedd yn rhy hwyr. Y pwysicaf o’r meysydd hyn yw addysg
ffurfiol a theledu.



Gwyddom y ffordd i achub y Gymraeg.

Gwyddom y ffordd i achub y Gymraeg. Gwyddom fod ei
hachub yn gwbl ymarferol, os myn y Cymry hynny. Y mae
cyfryngau iechydwriaeth yr iaith gennym, os ewyllysia’t Cymry
eu defnyddio. Gorchwyl posibl yw achub y Gymraeg, nid gor-
chest amhosibl.

Cyflawnodd yr Iddewon yn Israel orchest “amhosibl” yn
ystod y deunaw mlynedd diwethaf hyn wrth atgyfodi’r Hebraeg,
a fu farw, fel iaith lafar, ers miloedd o flynyddoedd. F¢'i
gwnaethant yn iaith pob rhan o'i bywyd, yr iaith hon a fu farw
cyhyd ; hi yw iaith gwleidyddiaeth a diwydiant, ysgolheictod a
diwylliant, iaith pob ysgol a choleg, iaith prifysgol wych ac enwog
Jerwsalem, iaith y miloedd llyfrau newydd a gyhoeddir ar bob
testun ac iaith y llu papurau dyddiol.

Yn Israel cyflawnwyd yr “amhosibl” am nad yw'r gair
“ amhosibl ” yng ngeirfa’r genedl ryfeddol honno. Nid gorchest
ambhosibl fel hon y gofynnir i'r Cymry ei chyflawni, ond gorchwyl
sydd, mewn cymhariaeth, yn rhwydd. A fydd cymaint @ hyn yn
ormod i genedl a ddi-genedlaetholwyd i'r fath raddau ? Cenedl
o genedlaetholwyr unplyg a dewr sydd yn Israel, a rydd eu dylet-
swydd tuag at eu cenedl o flaen pob amcan personol a gwleidyddol
arall ; pobl yw’r Cymry a rydd flaenoriaeth i les personol materol a
“dod ymlaen yn y byd,” gan roi bywyd eu cenedl yn isel yn
rhestr eu hamcanion.

Gan hynny, y mae’n gwestiwn agored a ymetyb y Cymry i
apél i weithredu dros rywbeth sy’'n fwy na hwy eu hunain
ac nad addawa well byd materol iddynt Rhaid cydnabod bod
y gorchwyl y gofynnir i'r Cymry ei gyflawni, er cymaint rthwyddach
na gorchest yr Iddewon, yn gofyn am ewyllys gadarnach ac
ymdrech fwy o lawer na dim a welwyd yng Nghymru yn amser
neb sydd fyw.

Fy nghréd i yw bod ymateb iach yn bosibl os rhoddir yr her
yn rymus ac yn ddoeth. Y mae gennyf sail i'r gréd hon. Gwelaf
yr ysbryd cenedlaethol yn graddol ddatblygu'n rym, a gwelaf
leiafrif bach o bobl, rhai ohonynt yn y weinidogacth ac yn ein
colegau ni yr Annibynwyr Cymraeg, sydd wedi aberthu’'n helasth
a gwrol, sydd wedi aberthu pob cyfoeth a gyrfa gysurus, er mwyn
Cymru a’r Gymraeg. Nid yw'r genedl wedi cydnabod yr arwyr
hyn eto, ond y maent gennym ac y maent yn barod i arwain cto
mewn unrhyw ymgyrch fawr a drefnir o blaid ein hiaith.

Rheidrwydd hunan-lywodraeth,

Mewn un peth bu gan yr Iddewon fantais, sef llywodraeth
sydd ar ei heithaf yn creu amodau ffafriol i ddatblygiad cened-
ligrwydd Iddewig, nid yn unig yn economaidd a gwleidyddol, ond

hefyd trwy gyfryngau addysg, theatr, ffilmiau, llenyddiaeth, radio,
opera a theledu. Rhoddir pob bri posibl ar yr Hebraeg gan y
wladwriaeth, sydd wrth reswm vn ei chydnabod fel iaith swydd-
ogol a chenedlaethol.

Llywodraeth cenedl arall sydd gan Gymru. Nid etholwyd hi
gan y Cymry; yn fynych y mae hi'n agored elyniaethus i'w
buddiannau ; ac ni weithreda i gynorthwyo eu bywyd cened-
laethol mewn unrhyw achos heb fod yn sicr na wanheir ei gafael
mewn canlyniad. Nid yw'r Llywodraeth a ddinistriodd gymdeithas
Gymraeg Epynt a Thryweryn, a fodlonodd ar ddiboblogi trych-
inebus y wlad Gymraeg, ac a gadwodd sianeli teledu yn segur tra
bo teledu Saesneg yn mwrdro'r Gymraeg yn ei chartrefi—nid yw
hon byth yn mynd i gryfhau a meithrin cenedligrwydd Cymru.

Eithr, er nad dewis y Cymry yw Llywodraeth Geidwadol, eu
dewis hwy, hyd yn hyn, a fu cael eu llywodraethu o Whitehall.
Yr un malltod ysbrydol sy'n cadw Cymru yn genedl ddaros-
tyngedig ag sy'n arwain at ddinistr ei hiaith. Y bobl a fyn ei lle
i'w hiaith yw’r bobl a fyn genedligrwydd cyflawn, ac felly ymreol-
aeth, i Gymru. Deffroad a diwygiad cenedlaethol, hyn yn unig
a rydd eu mamiaith i holl blant Cymry. Nid achubwyd iaith
erioed yn yr un wlad gan fudiad iaith, ac ni bydd Cymru’n eithriad.
Fe’i hachubir gan symudiad cenedlaethol mawr sy’n amcanu at
genedligrwydd cyflawn. Daw hunan-lywodraeth ™ pan fydd yr
ysbryd cenedlacethol wedi treiddio i fywyd corff mawr y bobl gan
roi iddynt ewyllys a meddwl Cymreig. Rhydd hunan-lywodraeth
gyfryngau nerthol nad ydynt yn ein mediant heddiw i gryfhau
safle’r iaith ac i gyflymu ei hadferiad; a meithrina’r meddwl
Cymreig, ac aeddfedu ein hunan-barch, mewn ffordd na all dim
byd arall ei wneud.

Yr ymdrech dros genedligrwydd cyflawn a ddygodd y mesur
o welliant a welwyd yn ein cenhedlaeth ni yn safle’r * Gymraeg
mewn addysg a bywyd,” gan fod yr ymdrech ei hun yn deffro a
chryfhau’r ysbryd cenedlaethol. Pan fydd rhan fawr o’r Cymry
wedi deffro i'r angen am ymdrech gostus, bydd gelyniacth y
wladwriaeth Scisnig yn fwy o gymorth nag o rwystr. Porthi'r
ewyllys genedlaethol a wna anhawster mawr o’r natur yma.

Parhaodd Llywodraeth Seisnig ar Gymru am na wnaeth y
Cymry barhad eu cenedligrwydd, y mae’r iaith yn rhan ohono,
yn brif gwestiwn eu gwleidyddiaeth. Y mae i genedl ei lle ym
mwriad Rhagluniaeth : trwyddi y cyfiwynir y gwerthoedd uchaf o
genhedlaeth i genhedlaeth. Ei swyddogaeth yw cyfoethogi
bywyd ei haelodau oddi mewn a’r byd oddi allan iddi. Dylet-
swydd wleidyddol gyntaf aelodau cenedl yw sicrhau’r amodau
a wna'n bosibl gyflawni’r swyddogaeth hon. Pan dderbynia’r
Cymry y ddyletswydd hon, gan wneud eu cenedligrwydd Cymreig
yn sail eu gwleidyddiaeth, mynnant weld eu plant yn meddiannu



cyflawnder cyfoethog eu hetifeddiaeth. Y mae’'n amhosibl i
Gymro a welodd oblygiadau ei gyfrifoldeb cenedlacthol beidio
a cheisio rhoi i’'w blant feistrolaeth ar jaith eu gwlad. Rhan o’r
cwestiwn cenedlaethol, y rhan bwysicaf i lawer ohonom, yw'r
Gymraeg, ac ni chaiff ei lle yn gadarn ddiogel ym mywyd y genedl
nes bydd diwygiad cenedlaethol wedi gwneud cenedlaetholwyr o
ran fawr o'i phobl.

Gweithiredu effeithiol ar unwaith.

Cymer hyn gryn flynyddoedd, er ei fod yn digwydd : y mae
twf y mudiad cenedlaethol bellach yn rhy amlwg i neb ei wadu.
Eithr yr angen sy’n pwyso ar bawb ohonom ydyw am bolisi a
ddwg f{irwyth ymhlith y bobl bwysicaf ar unwaith. Y bobl
bwysicaf yw’r plant sydd heddiw yn yr ysgolion ac a ddaw i’r
ysgolion yn ystod y blynyddoedd nesaf hyn. Dyma rieni’r gen-
hedlaeth nesaf. Ar Gymreigio’r rhain y dibynna dyfodol yr iaith
yn fwy nag ar ddim byd arall.

Trwy ddau sefydliad yn arbennig y gellir gweithredu’n
effeithiol ymhlith y plant hyn, sef trwy deledu a thrwy’r ysgol.
Yr ysgol yw’r sefydliad pwysicaf o lawer o’r ddau, er cymaint y
gallai cyfundrefn deledu Gymraeg ei gyflawni. Pe rhoddsm i
blant Cymru yr addysg a haeddant, yn ein hysgolion cynradd ac
uwchradd, ymhen ugain mlynedd byddai ganddynt, trwy'r wlad,
feddiant ar y Gymraeg.

Ni fychanaf faint yr ymgymeriad enfawr hwn. Sylweddolaf
faint yr ymdrech a natur y penderfyniad a fyddai’'n ofynnol er
gwneud hyn, a gwn yn dda ei fod yn bosibl nad oes eto ddigon o
bobl yu yr ardaloedd trwy Gymru a rydd yr arweiniad gofynnol.
Ni eliid gobeithio cyflawni peth mor fawr heb fudiad mawr wedi
ei drefnu’n fanwl. Methiant fyddai ymdrech i orfodi polisi fel
hwn ar yr ysgolion yn erbyn ewyllys y rhieni. Ni ellid gweithredu,
ychwaith, heb ewyllys dda a pwyllgorau addysg a’u swyddogion ;
ac y mae’n amlwg y byddai’n rhaid wrth waith medrus a brwd gan
yr athrawon. Y mae’r sawl a wél hyn oll yn rhwym o sylweddoli
maint yr ymgymeriad.

Ymgyrch fawr yw'r angen, ymgyrch a fydd yn goleuo ac
ysbrydoli rhieni a phwyllgorwyr, swyddogion ac athrawon. Y
mae'n bosibl i weithredu dewr a beiddgar o blaid safle’r iaith yn
y bywyd cyhoeddus gyfrannu'n fuddiol trwy ddeffro cydwybod a
barn o blaid yr iaith, er y cymerai amser i hyn gael ei eifaith
iawn. Mewn addysg ysgol gellid gweld firwyth uniongyrchol i
ymgyrch benderfynol, gan rwystro dirywiad pellach ac adennill
tir, canys yn y maes allweddol hwn y mae gallu gweithredol yn
nwylo’r Cymry eu hunain.

Oni welir ymgyrch fawr a fewn yr ychydig flynyddoedd nesaf
hyn, bydd yn rhy hwyr i sicchau bod, ymhen cenhedlaeth arall,

ddigon o Gymry Cymraeg i gynnal llenyddiaeth fyw, nac i gynnal
eglwysi Cymraeg yn y pentrefi a’r trefydd bach. Y mae’n rhyfedd
meddwl mai noddfa olaf y Gymraeg, yn 61 arwyddion heddiw, a
fydd nid cefn gwlad Sir Gaerfyrddin ond Dinas Caerdydd a’r
trefydd mawr Seisnigedig, Ile y mae cnewyllyn digonol o Gymry
Cymraeg i gynnal ysgolion Cymraeg.

Addysg Gymraeg i bob plentyn.

Y peth hanfodol cyntaf yw addysg Gymraeg i bob plentyn
Cymraeg. Diau y ceir bod miloedd o rieni di-Gymraeg yn awyddus
i'w plant dderbyn addysg Gymraeg, ond y peth cyntaf y gellir
gobeithio ei sicrhau trwy ymgyrch trwy'r eglwysi Cymraeg yw
bod plant rhieni sy’n aelodau yn yr eglwysi yn mynnu cael addysg
Gymraeg i'w plant hwy. Dyna’r unig fiordd i ddiogelu eu hiaith.
Dyna hefyd yr addysg orau i blentyn o Gymro; pa un a yw ei
rieni’'n siarad yr iaith neu beidio, y mae’r Gymraeg yn iaith ei
wlad ac felly’n famiaith iddo. Yn ystod y can mlynedd diwethaf
hyn cafodd miliynau o blant Cymru gam enfawr trwy’r addysg
Saesneg a orfodwyd arnynt.

Cawn weld eto mai un ochr i’r gorchwyl yw hon, ond amod
cyntaf sicrhau dyfodol yr iaith yw rhoddi addysg Gymraeg i bob
plentyn a ail fanteisio arno. Yn Sir Ffiint fe wnaethpwyd hyn yn
Hiwyddiannus. Yn 1945 rhyw 5% o'r plant a 10% o oedolion y
Sir a fedrai Gymraeg. Heddiw y mae 7% o blant yr ysgolion
cynradd ac uwchradd yn derbyn eu haddysg trwy gyfrwng y
Gymraeg. Trwy hyn codwyd cyfartaledd plant Cymraeg y Sir
mewn cyfnod pan ddisgynnodd y cyfartaledd ymhob Sir arall.

Os yw'r plentyn i gael y fantais fwyaf o’i addysg Gymraeg,
rhaid iddo fcd mewn ysgol sy’n gyfan ei Chymreigrwydd, fel y
bydd y plant yn siarad Cymraeg a’i gilydd wrth y bwrdd bwyd,
ar y maes chwarae ac ar eu ffordd adref. Pan fydd un rhan o'r
ysgol yn Saesneg ei hiaith, tuedd anochel y plant yw siarad
Saesneg a’i gilydd pan gwrddant yn yr ysgol a’r tu allan. Hyn
sy’n milwrio yn erbyn effeithiolrwydd ysgolion lle mae dwy firwd
o blant, un yn derbyn eu haddvsg trwy’r Gymraeg a’r llall trwy’r
Saesneg.

Ffrwyth profiad blynyddoedd yw hyn, ac fe’i ategir ymhob-
man gan yr vsgolfeistri gorau. Yn Rhydaman, er enghraifft, bu'r
dref mor ffodus & chael dau brifathro athrylithgar ar ddwy ysgol
gynradd y dref, sef Mr. John Evans a Mr. Emlyn Thomas.
Iddynt hwy a’u cyd-weithwyr y mae’r diolch pennaf am fod
cyvmaint o Gymrasg ag y sydd ymhlith plant Rhydaman. Gofalant
am ddwy ysgol lle y mae ffrydiau Cymraeg a Saesneg. Er i'r
ysgolion hyn gaezl pob mantais o dan y fath brifathrawon, eu
tystiolaeth groyw yw bod y ffrydio hwn yn ychwanegu pwysau
mawr yn erbyn y Gymraeg. Angen Rhydaman. a llawer cylch
arall, yw uno'r firydiau Cymraeg yn y ddwy ysgol gan wneud un
ysgol Gymraeg.



Bydd angen athrawon yr un mor ddawnus & Mr. Evans a Mr.
Thomas wedyn i ofalu y naill am yr ysgol Gymraeg, lle y dysgir
popeth o’r dechrau trwy gyfrwng y Gymraeg, a’r llall am ysgol lle
y q?lw’r Gymraeg yn raddol yn gyfrwng addysg mewn pynciau
eraill.

Gwelir yn yr enghraifft hon, sy'n nodweddiadol o ardal
gymysg ei hiaith, ei fod yn rhaid wrth gydweithrediad parod
rhieni i sicrhau’r fiurf orau ar addysg eu plant, yn arbennig gan
y bydd rhai ohonynt yn gorfod cerdded ymhellach i'r ysgol.
Rhaid darbwyllo cynghorwyr hefyd o werth y drefn hon, a chael
gwared ar sloganau dwl fel “apartheid ” a deflir gan rai Cymry
Cymraeg o gynghorwyr at gynllun sydd mor deg a rhesymol.

Addysg Gymraeg ar waith.

I ddangos mewn un enghraifft (gellid rhoi llawer bellach) pa
mor chwyldroadol y gall addysg Gymraeg fod, rhoddaf beth o'm:
profiad personol yn y Barri. Pan oeddwn yn grwt ysgol elfennol
yno ddeugain mlynedd yn 61, awn i gapel Cymraeg mwyaf y dref ;
yr oedd yn un o saith eglwys Gymraeg, lle nad oes ond tair
mwyach, a’r tair heb fwy o aelodau gyda’i gilydd nag oedd yn yr
un fwyaf ddeugain mlynedd yn 0l. Yr oedd twr go lew o blant
fy oedran i yn mynd i'r capel hwnnw, ond ni ddeallai neb ohonom
ddim o’r gwasanaeth Cymraeg; byddai’n rhaid i’r pregethwr
siarad 4 ni yn Saesneg, ac yn Saesneg y cynhaliwyd ein dosbarth-
iadau ni yn yr Ysgol Sul. Dyna gyflwr y Gymraeg yn y Barri
ddeugain mlynedd yn 6l, pan oedd bron naw deg y cant o blant
Sir Gaerfyrddin yn siarad Cymraeg bob dydd.

Heddiw, wedi deugain mlynedd a welodd y fath anrhaitl
ar Gymraeg rhannau Cymreiciaf Cymru, y mae Ysgol Sul yr un
eglwys yn y Barri yn gvfan gwbl Gymraeg. Perthyn iddi bymtheg
a deugain o blant rhugl eu Cymraeg, ac yn yr oedfa fore Sul
clywir dwsinau ohonynt yn adrodd eu hadnodau mewn iaith
bersain. Mewn Cymanfa Ganu, llanwant y galeri. Trwyddynt
hwy daeth bywyd newydd i eglwys a oedd yn prysur ddihoeni.

Pa wyrth a barodd y newid chwyldroadol hwn ? Nid gwyrth,
ond Ysgol Ddyddiol Gymraeg. Wedi ymdrech fawr gan y rhieni
a chyfeillion, fe'i sefydlwyd naw mlynedd yn 0! gyda 15 o blant.
Tyfodd yn gyson, a heddiw y mae dros gant o blant ynddi; ym»
Medi nesaf disgwylir y bydd y rhif ya 130. O’r plant sydd ynddi
heddiw, daw dros dri-chwarter o gartrefi di-Gymraeg.

Sefydlodd y rhieni eu hunain ysgol feithrin, a thalant
athrawes i ddysgu Cymraeg i blant rhwng tair a phum mlwydd
oad. Wedi dysgu Cymraeg yn yr ysgol feithrin hon, 4’r plant o'r
cartrefi di-Gymraeg i gael eu haddysg Gymraeg yn yr ysgok
gynradd.

10



Y mae gan yr ysgol record academaidd cystal ag unrhyw
ysgol gynradd yn y wlad, a thystia prifathro’r Ysgol Ramadeg,
yntau’n ddi-Gymraeg. na chaiff efrydwyr gwell na’r bechgyn a
ddaw ato o’r Ysgol Gymraeg.

Pe buasai plant Sir Gaerfyrddin wedi derbyn addysg Gymraeg
fel hyn trwy’r ddeugain mlynedd diwethaf hyn, nid 459, a fyddai'n
defnyddio’r Gymraeg yn rhwydd heddiw ond 90%. Pe derbyniai
plant Burry Port a Chydweli, y Betws a Brynaman, addysg fel
hyn heddiw, ni chai rhieni ddim anhawster gyda Chymraeg eu
plant.

Gall yr hyn sy’'n digwydd yn y Barri ddigwydd ymhob man
yng Nghymru ond cael yr un cydweithrediad rhwng rhieni ac
athrawon ac awdurdod addysg. Os myn pobl Cymru godi cenhed-
laeth o blant Cymraeg eu hiaith, y mae’r cyfrwng ganddynt. Os
myn yr aelodau i'n heglwysi barhau i addoli yn yr iaith a fu'n
iaith Cristionogaeth yn y wlad hon er y dechreuad, y mae
ganddynt y dewis.

Gellir gweld Cymru Cymraeg eto

Gallai llawer tref, mewn nifer o siroedd, adrodd stori debyg
i'r Barri. Wyth mlynedd yn 61 yn Llanymddyfri, ei enghraifft,
dwsin o blant allan o ddeucant yn yr ysgol gynradd a siaradai’r
Gymraeg fel iaith gyntaf. Bedair blynedd yn 8l, sefydlwyd uned
Gymraeg yn yr ysgol : y mae ynddi eisoes bron drigain a deg o
blant, a chynyddu y mae eu rhif. Eisoes y mae traean plant yr
ysgol gynradd yn Gymry Cymraeg, a byddai'r sefylifa yn iachau
ymhellach pe troid yr uned Gymraeg yn ysgol annibynnol.

Yn Llanymddyfri, eistedda’r plant Cymraeg eu harholiad 11
oed yn Gymraeg, tra na wnaeth yr un plentyn hynny yn Burry
Port ac yn ysgolion Cwm Aman. Hwn yw'r prawf llymaf ar
Gymreigrwydd ysgol.

Amcanai ymgyrch dros y Gymraeg, gan hynny, roddi addysg
Gymraeg o’u blwyddyn gyntaf hyd eu blwyddyn olaf yn yr ysgol
gynradd i bob plentyn a ddaw o gartref Cymraeg neu o gapel
Cymracg, neu blant y mae eu rhieni yn awyddus iddynt dderbyn
addysg Gymraeg. Datblygid yr addysg hon yn yr ysgolion uwch-
radd.

Lle bynnag y mae cnewyllyn o rieni sy’n awyddus i'w plant
gael addysg Gymraeg, dylid trefnu hynny iddynt yn eu cymdog-
acth onid oes ddarpariaeth yn barod. Lle nad oes ond un neu ddau
yn awyddus ar hyn o bryd, dylai't awdurdod drefnu cludo eu
plant hwy i'r ysgol Gymraeg agosaf.

Lle y mae dros drigain y cant o gartrefi ardal yn Gymraeg
eu hiaith dylai’r ysgol fod yn gwbl Gymraeg, ac ai ddylid caniatau
i Saeson a ddaeth i fyw yno gael addysg Saesneg i'w plant, gan

11



Seisnigo’r ysgol Gymraeg. Gydag eithriad bychan yn Llundain,
nid ocs yr un ysgol trwy Loegr gyfan yn dysgu plant trwy gyfrwng
y Gymraeg, erbod lleiafrifoedd Cymraeg sylweddol mewn ugeiniau
o fannau. Mor 61 yw i awdurdodau Cymru Seisnigo eu
hysgolion er mwyn lleiafrif o Saeson pan yw'r Gymraeg mewn
cymaint o enbydrwydd, tra na chaiff plant o Gymry addysg
gymraeg yn Lloegr er na byddai hynny yn ddim perygl i'r iaith
aesneg.

Diogelai’r polisi hwn y gweddill Cymraeg ac ennill peth tir
ymhlith rhieni goleuedig di-Gymraeg, ond nid yw'n bolisi gogyfer
&'t mwyafrif mawr o’n pobl—tri-chwarter ohonynt—sy'n ddi-
Gymraeg. Ond o safbwynt adeiladu Cymru Gymraeg, hwy sydd
bwysicaf. Ni ellir Cymru Gymraeg heb ddysgu’r iaith yn Hwyr
i'w plant hwy trwy Gymru.

Hwn yw'r gorchwyl trymaf, ac y mae’n amlwg na ellir ei
gyflawni heb gryfhau ewyllys a deffro ysbryd cenedlacthol y
Cymry, ond y mae'n orchwyl cwbl bosibl.  Pan gyflawnwyd
gorchest Israel, yr oedd yn rhaid dibynnu ar athrawon a oesdd
eu hunain wedi dysgu’r Hebraeg fel ail iaith, ac yr oedd yr
Hebraeg, fel iaith a drengodd filoedd o flynyddoedd yn gynt, yn
hollol anaddas i'r bywyd cyfoes. Eithr yng Nghymru y mae hen
ddigon o bobl y mae’r Gymraeg yn iaith lafar y magwyd hwy
ynddi, y gellir eu hyfforddi i'w dysgu i eraill; a pharhaodd y
Gymraeg i ddatblygu fel iaith fyw.

Hyfiorddi ac Ysbrydoli Athrawon.

Rhaid gwneud y gwaith mawr hwn a’r holl ddeall a phob
gwybodaeth a feddwn ; ac fel y dywedwyd gan Mr. Bobi Jones,
yntauw’'n weithiwr galluog yn y maes hwn, rhaid wrth * ddau
angen sylfaenol—defnyddiau addas (sef geirfa a phatrymau
brawddegol wedi’u graddio’n ofalus ac yn wyddonol) a dulliau
addas (sef y moddion gorau i gyfiwyno'r defnyddiau hynny).”

Golyga hyn—ac y mae’n wireb ymhob testun arall—nad yw
gwybodaeth o'r Gymraeg yn ddigon i gymhwyso athro i'w dysgu
hi i eraill, nac yn ddigon iddo ei defnyddio’n effeithiol fel cyfrwng
addysg. Y mae hyfforddiant yn angenrheidiol mewn dulliau a
gwybodaeth o’r defnyddiau. Ni chaiff neb ddysgu Saesneg neu
Ffrangzg neu Ladin, neu unrhyw bwnc arall, oni chafodd hyfi-
orddiant yn ei faes. Yn rhy fynych, caiff unrhyw un ddysgu
Cymraeg, neu ddysgu trwy'r Gymraeg, os oes ganddo ryw grap
arni fel iaith lafar. Ar y cwestiwn hwn yr ymladdwyd y frwydr
boethaf yn Sir Gaerfyrddin, lle y gwrthwynebodd yr awdurdod,
hyd yn hyn, fynnu'r cymhwyster hwn wrth benodi athrawon i
ysgolion lle y mae'n rhaid iddynt ddysgu trwy’r Gymraeg.

Wrth gwrs, ni ellir staffio ein hysgolion o’r newydd. Y mae’n
amlwg ei fod yn rhaid cymhwyso’r athrawon da sydd -eisoes
gennym i wneud eu gwaith yn effeithiolach. Y mae mawr angen
cyrsiau arnynt, yn ystod eu tymor ysgol, i gyfiwyno iddynt y
defnyddiau a’r dulliau newydd. a’u hysbrydoli i wneud eu gwaith
gyda graen a brwdfrydedd.

Dechrau’n Ifanc yn Hanfodol Bwysig.

Yn flodus, daeth gwybodaeth newydd a chwyldroadol i'r
golwg yn y maes hwn.  Gwnaethpwyd, a gwneir, arbrofion
firwythlon mewn llawer ysgol, megis y gwaith rhyfeddol a wneir
gan athrawesau ysgol v plant lleiaf yn Ysgol Lakefield, Llanelli.
Yno, y mae plant seithmlwydd oed yn siarad Cymraeg yn fwy
llithrig nag y bydd plant un-ar-bymtheg oed a'i dysgodd fel ail
iaith. Y mae angen adeiladu’n gyflym gorff sicr o wybodaeth a
ddarganfuwyd gan athrawon dawnus fel yr athrawesau hyn, fel
y bydd gan bob athro gyfeiriad a nod ymarferol ond gwerth ei
chyrraedd.

Eisoes y mae sicrwydd am y pethau mwyaf sylfaenol, a
byddai gweithredu ar y wybodaeth sicr hon yn llwyr weddnewid
aysgu'r Gymraeg i'r di-Gymraeg. Dau beth yn arbennig sy’n
syifaenol :—

(1) Rhaid i'r pwyslais fod yn drwm ar ei dysga fel iaith lafar,
fyw; a gwneir hyn, yng ngeiriau’r Athro Jac L. Williams, a
wnaeth gymaint i oleuo’r maes, “ trwy roi cyfle i’r plant ymgyd-
nabod a'r Gymraeg, ymateb iddi, a byw rhan helaeth o’u bywyd
trwyddi am ran helaeth o bob diwrnod ysgol.”

(2) Gorau po ifancaf yw'r plentyn pan ddechreuo ei dysgu.
Dylid dechrau rhoi’r Gymrzeg i blant ysgol yn bedair oed neu
bump, Y mae plentyn tair, pedair neu bum mlwydd oed yn
medru dysgu tair neu bedair iaith heb straen yn y byd. Dyma’r
oedran i ddysgu iaith. Fel yr ’r plentyn yn hyn, & yn anos iddo
ddysgu ail a thrydedd iaith.

Cafodd llawer ohonom brofiad gyda noddedigion Sacsneg o
Lundain neu Lerpwl yn ystod y rhyfel a chofiwn i lawer o'r
ifancaf ohonynt a ddaeth i gartrefi Cymraeg feistroli’r iaith mewn
tymor o fisoedd. Gallai plant Cymru wneud yr un peth o dan yr
un amodau.

Pan ddechreuir dysgu'r Gymraeg fel iaith lafar i blant pedair
a phum mlwydd oed gyda’r defnyddiau a’r dulliau cymwys, y mae
modd ymhen ychydig flynyddoedd ddefnyddio’r iaith fel cyfrwng
i ddysgu pynciau eraill trwyddo; ac erbyn iddo gyrraedd ei
bymtheg oed, gall plentyn cyffredin ei gyraeddiadau siarad
Cymraeg yn rhwydd.

Addysg Uwchradd a Choleg.

Nid oes gennyf ofod i drafod Ile'r Gymraeg mewn ysgolion
uwchradd modern a gramadeg, ac mewn gwaith ieuenctid a
cholegau, er pwysiced y maes enfawr hwn. Y mae’n bosibl
priodoli gwendid safle’r iaith mewn ysgolion cynradd i raddau
't lle dibwys a di-urddas sydd iddi ym mwyafrif mawr ein
colegau ac ysgolion uwchradd. Y mae’n wir fod Prifysgol Cymru
wedi penodi rhyw ugain darlithydd i ddysgu pynciau megis addysg,
hanes Cymru ac athroniaeth trwy gyfrwng y Gymraeg. ond dad-
lennu ei Seisnigrwydd solet a wna hyn. Y mae’n rhy brysur yn
tyfu'n fawr: ond ymddengys mai prif amcan ei phrysurdeb, yn
arbennig ym Mangor ac Aberystwyth, yw creu peirianwaith addysg
't Saeson sy’n methu & chael lle ym mhrifysgolion taleithiol
Lloegr, gydag adeiladau mawrion sydd i roi rhyw fath o fri ar yr
athrawon Seisnig a leinw fwyafrif ei chadeiriau ac sy’n cynllwyno
chwalfa’r Brifysgol.

Newydd da iawn yw bod Morgannwg a Chaerdydd yn bwr-
iadu dilyn esiampl Sir Filint trwy godi ysgol ramadeg Gymraeg
yn ymyl Pontypridd. Rhan hanfodol o waith ymgyrch dros yr
iaith a fyddai prysuro’r gwaith hwn trwy Gymru gyfan.

Teledu i Gymru.

Rhan arall o'r feddyginiaeth i glwy'r iaith yw cael gwasanaeth
teledu Cymraeg cymwys a digonol. Saesneg teledur BBC ar
cwmniau annibynnol a wna’r anrhaith mwyaf difrodus y blynydd-
oedd hyn. Ym mis Medi ceir ychydig welliant yn sefyllfa hanner
poblogaeth Cymru pan rydd Teledu Cymru tuag awr o Gymraeg
y nos ar adeg hwylus; a phan dyfo mewn nerth, gobeithia’r
cwmni hwn gynyddu’r swm i ddwy awr, gan gynnwys nifer dda o
oriau Cymraeg bob wythnos i blant.

Eithr, nid yw adnoddau ariannol y cwmni hwn i'w cymharu
ag adnoddau’r BBC. Gwnaeth y Gorfforaeth fawr hon gymwynas
trwy ei rhaglenni Cymraeg da ar radio a theledu: ond difodir
y lles a wna'r rhain gan fawrddrwg y swm o Saesneg y BBC a
fodda gartrefi Cymru. Un rhan o ddeugain yn unig o’r rhaglenni
sain, a ddarlleda’r BBC yng Nghymru, sy’n rhaglenni llafar Cym-
raeg. Mewn teledu, y mae’r sefyllfa yn waeth am fod yr ychydig
Gymraeg crintach yn gyfyngedig i adegau pan na fedr mwyafrif
mawr y bobl, ac odid neb o’r plant, eu gweld a’u clywed.

Os caiff y BBC sianel arall i Gymru (ac y mae'n debyg o’i
chael), addawa ddyblu amser ei rhaglenni teledu Cymraeg. Bydd
hynny’n druenus o annigonol—Illai nag awr y dydd, a llai na’r
hyn a wna Teledu Cymru 0'i dlodi o’r cychwyn cyntaf.

Unig obaith gwasanaeth cyflawn ac addas i Gymru yw cael
Corfforacth Ddarlledu annibynnol i Gymru, gan roi iddi yr holl
gyfrifoldeb a roddir heddiw i'r BBC yng Nghymru, a'i chynnal yn

ariannol gan yr arian a gesglir yng Nghymru am drwyddedau
teledu a radio sain, heb gadw dim yn 01 i'r Llywodraeth. Ar hyn
0 bryd, y mae bron tri-chwarter yr arian o delir yng Nghymru am
drwyddedau yn sybsidi i raglenni Saesneg Llundain sy’n lladd y
Gymraeg.

Pe cawsai Cymru Gorfforaeth Ddarlledu ddeng miynedd yn
0l, byddai safle ei hiaith heddiw, yn llawer cryfach nag y mae,
canys buasai'n amhosibl ei hanwybyddu wrth leoli'r gorsafoedd a
dosbarthu’r sianeli teledu. Ofer pob gaiw am wasanaeth teledu
cenedlaethol i Gymru oni fynnir cyflawni't amod pwysicaf,
sef cael Corfforacth Ddarlledu annibynnol Gymreig.

Rhaglen Ymgyrch Achub yr laith.

Y mae'r fordd i achub yr iaith Gymraeg, gan hynny, yn
eglur. Gadewais un rhan bwysig iawn o’r maes heb ei drafod am
ei fod mor astrus a chymhleth, sef safle’r Gymraeg mewn bywyd
cyhoeddus. Ond bydd y Cymry sydd am roi’r iaith ym meddiant
y genhedlaeth ifanc, yn cydweld ar y pwysigrwydd o’i defayddio
yn iaith pob pwrpas, gan roi iddi le urddasol a hanfodol mewn
gweinyddiaeth gyhoeddus. Yn gyffredin mewn gwledydd dwy-
ieithog y mae’n arferol rhoddi safle cydradd swyddogel i bob
iaith ; yn y Swistir ceir pedair iaith swyddogol, er na siaredir un
ohonynt gan fwy na hanner can mil. Rhaid mynuu safle swydd-
ogol i'r Gymraeg hithau yn ei gwlad ei hun.

O’r dechrau. y mae'n rhaid mesur yn gywir faint y gorchwyl,
gan sylweddoli nad un hawdd mohono. Os yw'r ffordd yn glir,
y mae’n anodd. Er symled y gorchwyl, y mae’n drwm. Nid heb
ymdrech fawr iawn y sylweddolir amcan mor fawr, ymdrech a
gostia lawer i lawer o bobl.

Yr angen hanfodol cyntaf yw cynllunio ymgyrch, a dechrau
arni ymhlith y bobl sydd debycaf o ymateb. Yn yr eglwysi ym-
neilltuol y ceir y rhan fwyaf o’r rhain, a phrofodd y bleidlais
ddiweddar ar agor tafarnau ar y Sul fod yno nerth mawr o hyd.
Ceir nifer o gyfeillion da i'r Gymraeg, a rydd gymorth gwerth-
fawr, mewn rhannau eraill o'r Eglwys, ond y mae’n debyg y
cytunant hwy fod y baich trymaf yn rhwym o syrthio ar yr eglwysi
rhyddion. Ynddynt hwy yr addola mwyafrif y Cymry Cymraeg,
ac yn ystod y cenedlaethau diwethaf o leiaf, hwy a wnaeth fwyaf
i gynnal a chyfoethogi Cymreigrwydd Cymru.

Gellir crynhoi prif amcanicn yr ymgyrch fel hyn :(—
(1) Goleuo meddwl, deffro ysbryd a chryfhau ewyllys gened-
laethol y Cymry, fel y byddont yn benderfynol o roi eu
treftadacth Gymreig yn gyflawn ym meddiant eu plant.

(2) Cael gan holl rieni yr eglwysi Cymraeg fynnu rhoi addysg
Gymraeg i'w plant mewn ysgolion Cymraeg. Lle nad
oes ysgol Gymraeg yn gyfleus, rhaid mynnu sefydlu un.

(3) Sicrhau bod pob plentyn ysgol yng Nghymru na dderbynia
addysg Gymraeg mewn ysgol Gymraeg yn dysgu siarad
Cymraeg yn rhwydd, trwy drefnu eu dysgu yn ifanc gan
athrawon cymwys a rhoi amser digonol i'r ddisgyblaeth
sylfaenol hon. Ceisio ymhobman posibl sefydlu yseolion
meithrin i'r pwrpas hwn.

(4) Cymreigio ysgolion uwchradd, gramadeg, modern a thec-
negol ; Cymreigio colegau technegol, amaethyddol a
hyfforddi (lle y bu gwelliant mawr eisoes mewn pedwar
neu bump): a Chymreigio'r Brifysgol, lle y daeth yr
angen am goleg Cymraeg yn ddwysach gyda’r cynnydd
cyflym yn ei Seisnigrwydd.

(5 Ysbrydoli pobl mewn oed i ymuno &'i gilydd mewn grwpiau
a dosbarthiadau trwy’r wlad i ddysgu’r iaith o'r newydd
neu i berffeithio eu meistrolaeth arni.

(6) Sefydlu Corfioracth Ddarlledu Gymreig.

(7) Sicrhau safle swyddogol i'r Gymraeg ym mywyd cyhoeddus
Cymru.

Yn yr amcanion hyn y mae gwaith i bob un dyn yn ei
eglwys a'i gymdogaeth ei hun. Cydweithrediad cymdogion yn eu
bro gynefin a all sicrhau'r firwyth gyntaf, ac efallai bwysicaf, ond
y mae amcanion hefyd a gyrhaeddir yn unig trwy gyd-weithio ar
y lefel genedlaethol.

Gallai ymgyrch nerthol a deallus newid y sefyllfa er gwell
mewn un flwyddyn. Ymhen pum mlynedd, gallai sicrhau gwedd-
newidiad llwyr.

